
'Itzultzaile aitzindariak' liburu sortako
hirugarren alea kaleratu da

FELIX IBARGUTXI/

DONOSTIA. DV. Euskal Itzul-tzaile, Zuzentzaile
eta Interpreteen Elkarteak, EIZIEk, Itzultzaile
aitzindariak bildumako hirugarren liburua
kaleratu du: Peter B. Kyne-ren The Go-Getter eleberri laburra, euskarazko
bertsioan izenburu hau daukana: Garailea. 1935. urtea baino lehen eman zen
argitara euskarazko liburua, eta itzulpenaren egilea ezezaguna da, goitizen hutsez
sinatu baitzuen lana.

Peter B. Kyne-k best-sellerrak idatzi zituen eta Argia aldizkarikoek, 1935eko
Argia'ren Egutegia-n, irakurgai atsegin gisa, euskarazko itzulpen hori eskaini
zuten. Itzultzaileak honela sinatu zuen: «Argia-ren irakule batek euskeratua».

Inazio Mujika Iraola idazle eta argitaratzaileak prestatu du EIZIErentzat Itzultzaile
aitzindariak bildumaren hirugarren zenbaki hau ere, eta, aurrekoetan bezala,
jatorrizko testua gaurkotzeaz gain (ortografiazko xehetasun ba-tzuk), sarrera eta
hiztegitxoa prestatu ditu. Bestalde, ingelesezko bertsioa dauka atzealdean. Aurreko
bi aleak hauek izan ziren: Eguarri abestia (Luzear-ek euskaratua) eta Wilhelm Tell
(Iñaki Goenagak euskaratua).

Mujika Iraolak liburuko sarreran dioenez, itzultzailea gipuzkoarra da: «Giputza
hizkeraz esan nahi dut, eta Beterriko mugapetik oso urrutikoa ere ez. Hizkerak
salatzen du». Bestalde, Mujika Iraolak honela epaitzen du itzultzailea: «Gaztea
dela, hori ere ezagun du itzulpena irakurrita. Oinarri sendoak ditu, baina
hankamotz samar geratzen da inoiz edo behin esapideren batean edo bestean,
erabat doitu gabeko lumaren erakusgarri. Egokitzaile da itzultzaile baino gehiago».

